AWDURDOD Y PARC CENEDLAETHOL

30 Mawrth, 2011

Yn bresennol: 
Mr R Howells (Cadeirydd) 
Mrs G Hayward a Mrs F Lanc; y Cynghorwyr JA Brinsden, ML Evans, RR Evans, SL Hancock, M James M, RM Lewis, PJ Morgan, WL Raymond  ac M Williams; y Mri D Sangster ac EA Ellis.

(Neuadd y Ddinas Tyddewi: 10.00am - 1.10pm)

1.
Ymddiheuriadau 
Derbyniwyd ymddiheuriadau am absenoldeb oddi wrth Ms C Gwyther a'r Cynghorwyr JS Allen Mirehouse, HM George ac RN Hancock.

2.
Cyhoeddiadau'r Cadeirydd 
(a) 
Dechreuodd y Cadeirydd drwy ddweud mor falch yr oedd i lywyddu dros gyfarfod o'r Awdurdod y Parc Cenedlaethol yn Ninas Tyddewi, a gobeithiai y byddai cynnal cyfarfodydd y tu allan i Ddoc Penfro yn cryfhau'r cysylltiadau rhwng yr Awdurdod a'r rhai sy'n byw ac yn gweithio yn ei ardal.

(b) 
Cynhaliwyd cyfarfod staff yn ddiweddar, ac roedd y Cadeirydd yn falch o gael gwahoddiad i annerch y cyfarfod, ac i gael y cyfle i gwrdd â gweithwyr nad oedd yn cael llawer o gyfle i drafod materion gyda'r Aelodau.

(c) 
Fel y gwyddai'r Aelodau, roedd rhai peintiadau gan Rolf Harris i'w gweld yn Oriel y Parc, ac roedd y Cadeirydd, gyda chefnogaeth Simon Hancock, Gwyneth Hayward a Mike James wedi derbyn y gwaith ac wedi cwrdd â Chyfeillion Oriel y Parc sydd newydd ei ffurfio.

(d) 
Cymerodd cynlluniau uchelgeisiol y Gweinidog ar gyfer creu llwybr troed o amgylch arfordir Cymru gam mawr ymlaen pan agorodd yn ffurfiol y cyswllt uniongyrchol â'r llwybr sydd newydd ei gwblhau ar hyd arfordir Ceredigion.  Gofynnwyd i'r Cadeirydd ddweud ychydig eiriau ar ran yr Awdurdod ac roedd yn falch fod y Cynghorydd Mike James hefyd yn gallu bod yn bresennol.

(e) 
Yn dilyn y cynigion diweddar i gau Gorsaf Gwylwyr y Glannau yn Aberdaugleddau, roedd y Cadeirydd wedi rhoi nifer o gyfweliadau radio.

(f) 
Roedd y Cadeirydd yn falch o nodi bod yr Awdurdod wedi cael gwobr am y Diwrnod Allan Gorau yn seremoni Gwobrau Twristiaeth Sir Benfro yn ddiweddar am lwybr yr arfordir.  Roedd hyn yn dangos y parch yr oedd gan y diwydiant twristiaeth i'r Awdurdod a’r rôl bwysig yr oedd yn ei chwarae.

(g) 
Roedd y Cadeirydd wedi croesawu'r Gweinidog, Jane Davidson i Goedwig Pantmaenog ger Rosebush yn ddiweddar, pan oedd hi wedi agor wyth milltir o lwybrau oddi ar y ffordd.  Roedd yn falch o gael y cyfle i ddiolch i berchenogion y tir am eu cymorth gyda'r prosiect.

(h) 
Yn olaf, roedd y Cadeirydd yn falch o nodi fod yr Awdurdod wedi ennill y contract i farchnata Llwybr Arfordir Cymru Gyfan dros y 18 mis nesaf.  Y gobaith oedd y byddai'r cytundeb yn cael ei lofnodi yn ystod yr wythnosau nesaf.

3. Datgan buddiant 
Dywedodd y Cynghorydd ML Evans fod ganddo fuddiant yn adroddiad y Cyfarwyddwr Hamdden a Thwristiaeth ar Ailstrwythuro Gwylwyr y Glannau (gweler Cofnod 14 isod) a gadawodd y cyfarfod pan oedd y mater yn cael ei drafod.

4. Cofnodion 
Cyflwynwyd cofnodion y cyfarfodydd a gynhaliwyd ar 2 Chwefror a 23 Chwefror, 2011 i'w cadarnhau a'u llofnodi.

PENDERFYNWYD cadarnhau a llofnodi cofnodion y cyfarfodydd a gynhaliwyd ar 2 Chwefror a 23 Chwefror, 2011.

5.
Materion yn Codi 
(a) Datblygu yn Sageston (Cofnod 11, 2 Chwefror, 2011) 
Dywedodd y Prif Weithredwr fod y tir wedi ei glirio a bod trafodaethau wedi eu cynnal gyda'r adran gynllunio yng Nghyngor Sir Penfro a gyda phartïon perthnasol posibl.

(b) Taliadau Maes Parcio 2011 (Cofnod 12, 2 Chwefror 2011) 
Dywedodd un o'r Aelodau fod rhai siopwyr yn Solfach yn anhapus bod y parcio am ddim am hanner awr yn unig gan eu bod yn teimlo eu bod ar eu colled gan nad oedd pobl yn cael amser i ymweld â'r holl siopau.  Ychwanegodd un arall fod Cyngor Cymuned Saundersfoot yn anhapus gyda diffyg cynnal a chadw yn y maes parcio ac roeddynt yn awyddus i'r refeniw a gynhyrchir gael ei ddefnyddio ar gyfer gwaith cynnal a chadw.  Nodwyd y pwyntiau hyn gan y swyddogion.  Yn olaf dywedodd Aelod arall bod yr arwydd ym maes parcio Poppit yn dweud bod y ffi yn £5 ac nad oedd sôn y gellir talu £1 am awr a gofynnodd i hyn gael ei gadarnhau.

(c) Cyfleusterau Arlwyo (Cofnod 15, 2 Chwefror 2011) 
Dywedodd y Cynghorydd M James ei fod yn falch o weld bod gwaith yn mynd rhagddo yng Nghaffi Traeth Poppit.  Dywedodd y Prif Weithredwr bod cyfweliadau wedi'u cynnal yn ddiweddar, a bod darpar denantiaid Oriel y Parc ar fin llofnodi'r cytundeb.  Yr oedd yn gobeithio y byddai'n cael ei ddychwelyd yn y dyddiau nesaf hyn.  Roeddynt yn bwriadu cymryd meddiant o'r cyfleuster ar 11 Ebrill, gyda'r bwriad o agor ar 16 Ebrill.

PENDERFYNWYD diolch i Bennaeth Rheoli Busnes yr Awdurdod a'r Swyddog Ystadau am eu gwaith caled yn y mater hwn.

6.
Y Pwyllgor Rheoli Datblygu - Adroddiadau am Gyfarfodydd PENDERFYNWYD derbyn yr adroddiadau am gyfarfodydd y Pwyllgor Rheoli Datblygu a gynhaliwyd ar 26 Ionawr a 23 Chwefror, 2011.

7.
Panel Asesu Grant y Gronfa Datblygu Cynaliadwy - Adroddiad am Gyfarfod  
PENDERFYNWYD derbyn adroddiad Panel Asesu Grant y Gronfa Datblygu Cynaliadwy a gynhaliwyd ar 19 Ionawr 2011.

8.
Pwyllgor Oriel y Parc - Adroddiad am Gyfarfod 
PENDERFYNWYD derbyn yr adroddiad am Bwyllgor Oriel y Parc a gynhaliwyd ar 26 Ionawr 2011.

Roedd rhai Aelodau o'r farn nad oedd yr arwyddion o amgylch Oriel y Parc, er eu bod yn well na chynt,  yn ei gwneud yn glir bod y maes parcio yn faes parcio cyhoeddus ac y gellir cerdded i'r ddinas drwy glos yr oriel.  Nodwyd y pwyntiau hyn gan y swyddogion.

9.
Pwyllgor Adolygu Perfformiad - Adroddiad am Gyfarfod

PENDERFYNWYD derbyn yr adroddiad am y Pwyllgor Adolygu Perfformiad a gynhaliwyd ar 9 Chwefror 2011.

10.
Materion yn Codi
(a) Rheoli Datblygu 
Gofynnodd aelod a oedd y problemau wedi'u datrys yn y gronfa ddata cynllunio newydd erbyn hyn.  Roedd y swyddogion yn cydnabod y cafwyd rhai problemau anorfod, a bod systemau newydd yn cymryd amser i 'ymsefydlu'. Fodd bynnag, roedd adroddiad y Pwyllgor wedi'i lunio'n llwyddiannus.

(b) Prosiect Go4It
Dywedwyd bod cais am gyllid gan y Gronfa Loteri Fawr yn cael ei baratoi a fyddai'n caniatáu i'r prosiect gael ei ymestyn dros Sir Benfro gyfan.  Byddai penderfyniad yn cael ei wneud yn nes ymlaen yn y flwyddyn.

11.
Gweithdy Aelodau Cymdeithas Awdurdodau Parciau Cenedlaethol  Byddai Gweithdy Aelodau Cymdeithas Awdurdodau Parciau Cenedlaethol yn cael ei gynnal ar 24 a 25 Mai yng Ngwesty'r Royal York, Efrog ar y pwnc 'Gwerth y Parciau Cenedlaethol'.

PENDERFYNWYD bod Cadeirydd ac Is-Gadeirydd yr Awdurdod yn cael eu hawdurdodi i fod yn bresennol, ynghyd â dau Aelod arall.

12.
Strategaeth Gorfforaethol 2011 - 2014
Soniwyd bod cyfres o weithdai wedi'u cynnal ar gyfer staff uwch ac Aelodau ym mis Medi 2010, a bod  Strategaeth Gorfforaethol ddrafft wedi cael ei chyhoeddi ar gyfer ymgynghori â'r Cynghorau Cymuned, rhanddeiliaid eraill a'r cyhoedd.  Daeth nifer o ymatebion i law ac roedd rhai o'r rhain wedi eu cynnwys yn y ddogfen oedd ger bron yr Aelodau y diwrnod hwnnw.  Mae'r strategaeth tair blynedd yn nodi'r canlyniadau y mae'r Awdurdod yn disgwyl eu cyflawni yn ystod y cyfnod hwnnw ac mae hefyd yn Gynllun Gwella ar gyfer yr Awdurdod o dan y Mesur Llywodraeth Leol.  

Manylwyd ar wyth canlyniad, ac roedd y ddogfen yn nodi dulliau o'u mesur a sut y byddent yn cael eu cyflawni.  Hefyd cynhwyswyd nifer o ddangosyddion perfformiad a mesurau i werthuso ein llwyddiant o ran cyflawni'r canlyniadau hyn.

Cafodd y ddogfen ei chroesawu gan yr Aelodau a wnaeth nifer o bwyntiau manwl ar y canlyniadau unigol.  Dywedodd y Prif Weithredwr y byddai'n gofyn i swyddogion edrych ar y rhain i sicrhau bod y Strategaeth yn cynnal ffocws strategol ac yn gydnaws â'r dogfennau eraill.

PENDERFYNWYD cymeradwyo'r Strategaeth Gorfforaethol. 

13.
Rheoli’r lleoedd cadw ym Maes Parcio Aber-bach  
Dywedwyd bod 28 lle ym Maes Parcio Aber-bach, a oedd ym meddiant yr Awdurdod, wedi cael eu dynodi ar gyfer trigolion.  Fodd bynnag, dros y blynyddoedd roedd nifer o'r eiddo wedi newid yn gartrefi gwyliau, yn ail gartrefi neu’n gartrefi ymddeol ac ni allai rhai o'r trigolion parhaol gael lle parcio.

Yn dilyn trafodaethau gyda'r Cyngor Cymuned a'r gymuned leol, cynigiwyd bod dyrannu lleoedd cadw ar gyfer trigolion yn cael ei ddirprwyo i'r gymuned leol am gyfnod prawf o flwyddyn.  Roedd y sail ar gyfer gwneud hyn wedi'i nodi yn yr adroddiad.  Os bydd y dull newydd yn llwyddiannus, ystyrir trefniant mwy ffurfiol i brydlesu hyd at 28 o leoedd bob blwyddyn.

Roedd wedi cael ei gymeradwyo yng nghyfarfod blaenorol yr Awdurdod ym mis Chwefror y byddai'r tâl am le yn cynyddu i £65, ond cynigiwyd nawr bod y taliadau yn Aber-bach yn parhau fel y llynedd, sef £35 am bob lle, er y gallai'r gymuned godi ffi ychwanegol i dalu'r costau gweinyddol.  

PENDERFYNWYD awdurdodi swyddogion i drafod dirprwyo'r drefn o ddyrannu'r lleoedd cadw ym maes parcio Aber-bach fel y nodir yn yr adroddiad.

[Datgelodd y Cynghorydd ML Evans fuddiant yn yr eitem ganlynol a gadawodd y cyfarfod tra cafodd ei thrafod.]

14.
Ymgynghori ar y Cynigion i Foderneiddio Gwylwyr y Glannau EM 2010 Atgoffwyd yr Aelodau bod y swyddogion, yng nghyfarfod blaenorol yr Awdurdod, wedi cael eu hawdurdodi i ymateb i'r ymgynghoriad uchod gan gymryd i ystyriaeth unrhyw sylwadau gan yr Aelodau.  

Fodd bynnag, ers hynny roedd y dyddiad cau ar gyfer sylwadau wedi cael ei ymestyn (oherwydd gwrthwynebiadau sylweddol gan y cymunedau dan sylw), ac roedd ymateb yr Awdurdod ynghlwm wrth yr adroddiad i'r Aelodau ei ystyried.

PENDERFYNWYD cymeradwyo ymateb y swyddog i'r Ymgynghoriad ar y Cynigion i Foderneiddio Gwylwyr y Glannau EM 2010 a oedd ynghlwm wrth yr adroddiad.

[Nid oedd y Cynghorydd ML Evans yn bresennol tra cafodd yr adroddiadau canlynol eu hystyried.  Gweler cofnodion 15 ac 16]

15.
Cais gan yr RNLI am ganiatâd i godi arian ar y traethau 
Soniwyd bod cais wedi dod i law oddi wrth yr RNLI i ymestyn y cyfnod o amser y gallent godi arian ar draethau lle mae'r Awdurdod naill ai yn berchen ar rydd-ddaliad y pen-traeth neu'n prydlesu'r blaendraeth.  Eglurodd y swyddogion bod yr Awdurdod yn y gorffennol wedi gwrthwynebu ceisiadau i ganiatáu codi arian elusennol ar draethau oherwydd nad oeddynt am annog masnacheiddio ac unrhyw beth a allai ddifetha mwynhad yr ymwelwyr. Yn dilyn cais yn 2008, roedd yr Awdurdod wedi caniatáu i'r RNLI godi arian am gyfnod cyfyngedig o amser ar dri thraeth yn ei feddiant. Ystyriwyd bod hyn yn eithriad i'r egwyddor a bennwyd, sydd fel arall yn dal mewn grym.  Gwnaed y penderfyniad oherwydd gwaith pwysig yr RNLI yn achub bywydau ar y safleoedd dan sylw.  Roedd y cais presennol yn ceisio caniatâd i osod uchafswm o ddau berson i godi arian ger y fynedfa at draeth Porth Mawr, Poppit a Threfdraeth ar benwythnosau a gwyliau banc rhwng 9 Ebrill a 26 Mehefin ac am uchafswm o 5 diwrnod yr wythnos rhwng 2 Gorffennaf a 18 Medi.   

Roedd yr aelodau'n cefnogi presenoldeb yr RNLI ar draethau Sir Benfro, ac yn credu bod y cyhoedd yn hapus i dderbyn yr angen am godi arian.

PENDERFYNWYD awdurdodi swyddogion i ddod i gytundeb gyda'r RNLI am gymeriad y presenoldeb ar y traeth a'r ffordd yr oedd yr arian yn cael ei godi a chytuno ar estyniad cyfyngedig ar sail arbrofol am ddwy flynedd yn amodol ar gadw at y dull y cytunwyd arno.

16.
Adroddiad ynghylch Gwella'r Rhwydwaith Cyfrifiadurol  
Dywedodd y Rheolwr TG fod rhwydwaith ardal eang yr Awdurdod yn annigonol bellach ar gyfer y galw cynyddol sydd arno.  Mae'r rhwydwaith yn dibynnu ar ansawdd y gwasanaeth rhyngrwyd band eang, ac nid oedd llawer wedi ei fuddsoddi ynddo yn y blynyddoedd diwethaf, sy'n golygu bod ansawdd y gwasanaethau presennol wedi dirywio.  Roedd ei hadroddiad yn nodi'r sefyllfa bresennol, y camau a gymerwyd hyd yma yn ogystal ag atebion posibl.

Roedd yr opsiwn a argymhellwyd yn golygu bod yr Awdurdod yn ymuno â Phrosiect Cydgasglu Band Eang Sector Cyhoeddus Llywodraeth Cynulliad Cymru.   
Byddai hyn yn galw am fuddsoddiad ymlaen llaw ar gyfer gosod offer ac yn dyblu'r gwariant refeniw ar ddarpariaeth rhyngrwyd. Fodd bynnag, rhagwelwyd y byddai manteision arbennig i staff sy'n gweithio mewn canolfannau heblaw’r brif swyddfa a byddai'n caniatáu mwy o ddewisiadau yn y dyfodol ar gyfer datblygu system rheoli dogfennau a mwy o gydweithio ag awdurdodau eraill yn ogystal ag ehangu'r posibilrwydd o weithio gartref. 

PENDERFYNWYD cymeradwyo'r gwariant sydd ei angen i ymuno â Rhwydwaith Cydgasglu Band Eang Sector Cyhoeddus.

17.
Canllawiau Cynllunio Atodol y Cynllun Datblygu Lleol -  Drafft ar gyfer Ymgynghori 
Ar ôl mabwysiadu'r Cynllun Datblygu Lleol ym mis Medi 2010, lluniwyd amryw o ganllawiau cynllunio atodol i ategu'r polisïau a'r cynigion a gynhwysir ynddo.  Roedd nifer o ddogfennau wedi cael eu cymeradwyo gan yr Awdurdod ym mis Medi a mis Rhagfyr 2010 i ymgynghori yn eu cylch.

Roedd yr adroddiad gerbron yr Aelodau y diwrnod hwnnw yn gofyn am gymeradwyaeth i ymgynghori ar ddau grŵp o Ganllawiau Cynllunio Atodol.   Y cyntaf, mewn perthynas â Chynigion Ardaloedd Cadwraeth, oedd Diweddariadau Technegol lle'r oedd y Canllawiau Cynllunio Atodol a fabwysiadwyd o dan y Cydgynllun Datblygu Unedol wedi cael ei gario ymlaen i gyfeirio at bolisïau'r Cynllun Datblygu Lleol a chyfeiriadau polisi diweddar eraill.  Roedd dogfennau Cynigion Ardaloedd Cadwraeth wedi'u darparu ar gyfer pob un o'r 14 Ardal Gadwraeth yn y Parc Cenedlaethol, ac oherwydd maint y dogfennau, roedd y rhain ar gael i'w gweld ar wefan yr Awdurdod.

Roedd yr ail grŵp o Ganllawiau Cynllunio Atodol  yn cael eu cyflwyno i'r Aelodau am y tro cyntaf ac roedd y rhain ynghlwm wrth yr adroddiad.  Roeddynt yn cynnwys Safleoedd Geoamrywiaeth Pwysig Rhanbarthol, Ynni Adnewyddadwy a Dylunio Ffrynt Siopau.  O ran Ynni Adnewyddadwy, nodwyd bod camgymeriad ym Mhennod 3 lle cyfeiriwyd at ffotofoltäig ar 'raddfa fawr' yn hytrach na 'graddfa maes'.  Byddai hyn yn cael ei newid cyn ymgynghori ar y ddogfen, a byddai tabl a oedd yn dangos ffotofoltäig ar raddfa fach iawn i raddfa fawr yn cael ei gynnwys.

Rhagwelwyd y byddai'r ymgynghoriad ar y Canllawiau Cynllunio Atodol a grybwyllir uchod yn dechrau ym mis Ebrill, a byddai datganiad o'r ymgynghoriad a wnaed, y sylwadau a dderbyniwyd a'r ymateb a awgrymir yn cael ei ystyried mewn cyfarfod o'r Awdurdod yn y dyfodol.  Nodwyd hefyd bod Canllawiau Cynllunio Atodol pellach yn cael eu paratoi ac y byddent yn cael eu hystyried gan yr Awdurdod maes o law.

Croesawodd yr Aelodau y Canllawiau Cynllunio Atodol ond gofynnwyd am gynnwys Ardaloedd Cadwraeth ychwanegol er enghraifft, Lawrenni a Nanhyfer.  Cytunodd y Swyddog Cadwraeth Adeiladau i edrych ar y posibilrwydd o ddynodi Ardaloedd Cadwraeth ychwanegol o fewn y Parc Cenedlaethol yn y dyfodol. 

PENDERFYNWYD: 
a)
cymeradwyo'r Canllawiau Cynllunio Atodol ar y Cynigion Ardaloedd Cadwraeth, Safleoedd Geoamrywiaeth Pwysig Rhanbarthol, Ynni Adnewyddadwy a Dylunio Ffrynt Siopau ar gyfer ymgynghori â'r cyhoedd, yn amodol ar y gwelliant i'r Canllawiau Ynni Adnewyddadwy fel y nodir uchod.

b) 
bod y Swyddogion Cynllunio yn adrodd yn ôl i'r Aelodau ar yr ymateb i'r ymgynghoriad maes o law.

c) 
bod y Swyddogion Cynllunio yn paratoi adroddiad am yr ymgynghori a wnaed ar y Canllawiau Cynllunio Atodol.

18.
Ymateb i'r Ymgynghoriad ar y Canllawiau Cynllunio Atodol ar Dai Fforddiadwy  
Atgoffwyd yr Aelodau bod y Canllawiau Cynllunio Atodol uchod wedi'u cymeradwyo ar gyfer ymgynghori gan yr Awdurdod yn ei gyfarfod ar 29 Medi 2010.  Anfonwyd tua 400 o lythyrau at wahanol ymgyngoreion a rhoddwyd copïau o'r dogfennau mewn llyfrgelloedd yn Sir Benfro, Sanclêr ac Aberteifi ac yn y canolfannau Parc Cenedlaethol.  Cyhoeddwyd hysbysiad cyhoeddus a datganiad i'r wasg a chynhaliwyd cyfres o 'gymorthfeydd' ledled y sir i helpu pobl i ddeall materion tai fforddiadwy yn y Parc Cenedlaethol. Cynhaliwyd tri gweithdy i gynorthwyo'r Aelodau.

Roedd cyfanswm o 23 unigolyn a sefydliadau wedi ymateb, gyda'r prif faterion a godwyd ac yr ymatebwyd iddynt wedi'u nodi mewn atodiad i'r adroddiad.  Hefyd ynghlwm roedd allbrint manwl o'r sylwadau a wnaed gydag ymatebion y swyddogion, yn ogystal â rhai newidiadau a argymhellwyd ganddynt.  Roedd drafft o'r Canllawiau Cynllunio Atodol yn dangos y newidiadau arfaethedig hefyd ynghlwm.

Yr hyn oedd yn peri'r pryder mwyaf i'r Aelodau oedd lefel y Cyfraniad Tai Fforddiadwy.  Cynigiwyd nawr y byddai angen cyfraniad o £250 am bob metr sgwâr yn yr annedd arfaethedig.  Bwriedir cyflwyno hyn yn raddol - o 1 Hydref byddai'n £100 am bob metr sgwâr, fyddai’n codi i £150 ar 1 Hydref, 2012 a £250 o 1 Hydref 2013.  Mater arall i'w ystyried oedd lle byddai'r arian yn cael ei wario ac roedd y ddogfen yn awr yn awgrymu y byddai, yn y lle cyntaf, yn cael ei gyfyngu i ardal y Cyngor Cymuned lleol a thir o fewn Cynghorau Cymuned cyfagos sydd o fewn y Parc Cenedlaethol.  Byddai unrhyw dir yn y Cynghorau Cymuned hyn oedd y tu allan i'r Parc Cenedlaethol yn cael ei eithrio.  Os na fyddai'r arian yn cael ei wario mewn tair blynedd yn yr ardal benodol hon, byddai'r arian ar gael i weddill y Cyngor Cymuned a'r Cyngor Cymuned cyfagos os yw y tu allan i'r Parc Cenedlaethol.  Byddai prif drefi megis Hwlffordd cael eu heithrio.  Mewn e-bost diweddar oddi wrth Lywodraeth Cynulliad Cymru, nodwyd y byddai unrhyw arian a wariwyd y tu allan i'r Parc Cenedlaethol yn parhau i gael ei gofnodi fel pe byddai'r tai fforddiadwy wedi eu darparu o fewn y Parc Cenedlaethol.  

O ran rheoli deiliadaeth, y bwriad oedd y byddai'r rhain yn cael eu seilio ar bolisi dyrannu tai Cyngor Sir Penfro, a oedd yn cael ei adolygu ar hyn o bryd.  Felly, gofynnwyd i'r aelodau ohirio unrhyw newidiadau yn y meini prawf ar gyfer penderfynu pwy oedd yn gymwys ar gyfer tai fforddiadwy hyd nes byddai'r adolygiad wedi'i gwblhau a bod trafodaethau wedi'u cynnal gyda Chyngor Sir Penfro.  Yn y cyfamser byddai hen feini prawf Canllawiau Cynllunio Atodol y Cydgynllun Datblygu Unedol yn cael eu cadw gyda'r cyfeiriadau at 'Gymunedau Cynaliadwy' yn cael eu disodli gan 'Gynghorau Cymuned'.
Diolchodd yr Aelodau i'r Pennaeth Cynlluniau Datblygu am y gwaith enfawr a wnaed a gofynnwyd a allai'r Canllawiau Cynllunio Atodol gael eu hadolygu ar ôl rhai blynyddoedd.  Atebodd y Swyddog y byddai adroddiad monitro blynyddol yn cael ei baratoi ar y Cynllun Datblygu Lleol a byddai hynny'n golygu bod angen ystyried a oes angen adolygu'r Canllawiau Cynllunio Atodol.  Byddai'r Aelodau'n cael gwybod am y canlyniadau o'r adolygiad blynyddol.  

Roedd rhai Aelodau yn dal yn bryderus ynghylch y diffiniad o berson lleol.  Atebodd y Swyddog bod angen bod yn gyson â pholisi dyrannu tai Cyngor Sir Penfro a byddai'n ddiddorol gweld canlyniadau'r adolygiad presennol.  Byddai angen adroddiad pellach i'r Aelodau ar y mater hwn.

PENDERFYNWYD bod y Canllawiau Cynllunio Atodol ar Dai Fforddiadwy yng Nghynllun Datblygu Lleol Parc Cenedlaethol Arfordir Penfro yn cael ei fabwysiadu at ddibenion rheoli datblygu, yn amodol ar y diwygiadau a nodir yn Atodiadau A, B ac C o'r adroddiad.

[Pleidleisiodd Mr D Ellis a Mrs G Hayward yn erbyn y cynnig uchod.]

19.
Cytundeb Partneriaeth arfaethedig gyda pherchenogion Grŵp Allt Pontfaen
Dywedwyd bod Grŵp Allt Pontfaen yn cynnwys rhyw 50+ hectar o goetir hynafol yng Nghwm Gwaun a oedd yn rhan o Ardal Cadwraeth Arbennig Coetir Gogledd Sir Benfro.  Roedd Awdurdod y Parc Cenedlaethol wedi cymryd meddiant o'r safle yn 1971 pan gytunwyd ar brydles anffurfiol ac roedd wedi bod yn rheoli'r coetiroedd ar gyfer mynediad, tirwedd ac amcanion bioamrywiaeth ers hynny.  Soniwyd nad oedd y brydles bellach yn weithredol a bod y safle wedi cael ei reoli ar sail cynllun rheoli cytûn yn ystod y blynyddoedd diwethaf. Fodd bynnag roedd y cyfyngiadau tynnach ar daliadau grant wedi ei gwneud yn amhosibl i'r Awdurdod barhau i dderbyn cymorth grant heb drefniant mwy ffurfiol.  Felly ffurfiwyd cytundeb partneriaeth i alluogi'r perchenogion i ddirprwyo rheolaeth a rhoi hawl gweinyddu i'r Awdurdod er mwyn bodloni'r rheoliad cyllid.

Pan ofynnwyd am yr anfanteision o lunio cytundeb o'r fath, eglurodd y Swyddog Coetir bod y Tîm Coetir, sy'n rheoli'r safleoedd, yn costio i'r Awdurdod, ond roedd modd sicrhau gwell bioamrywiaeth a rheoli mynediad drwyddyn nhw na gweithio gydag unigolion preifat.  Hefyd, roedd y safleoedd erbyn hyn wedi dechrau cynhyrchu incwm o £,5000-£6,000 y flwyddyn, drwy greu deunyddiau ffensio derw.

PENDERFYNWYD bwrw ymlaen â'r Cytundeb Partneriaeth gyda pherchenogion Grŵp Allt Pontfaen er mwyn i Awdurdod y Parc Cenedlaethol reoli'r safle a gweinyddu cymorth grant.

20.
Cais Arfaethedig i Cadw am Bwerau Dirprwyedig i Brosesu Ceisiadau am Ganiatâd Adeilad Rhestredig
Soniwyd bod y gweithdrefnau presennol yn ei gwneud yn ofynnol i'r Awdurdod hysbysu'r Cynulliad Cenedlaethol (drwy Cadw) o'r holl geisiadau am ganiatâd adeilad rhestredig yr oedd yn bwriadu eu cymeradwyo.  Cydnabyddir yn gyffredinol bod y broses yn gymhleth a gallai olygu dyblygu diangen.

Yn ei le, mae Cadw yn awr yn cynnig mwy o ddirprwyo, naill ai'n llawn neu fwy cyfyngedig.  Mae wedi mynegi'r farn fod gan Swyddog Cadwraeth Adeiladau'r Awdurdod y sgiliau, yr wybodaeth am gadwraeth a'r profiad i allu cymryd cyfrifoldeb dirprwyedig am benderfynu ar geisiadau penodol am ganiatâd rhestredig; nodwyd bod y gwaith yn cael ei ddirprwyo i swyddog penodol yn hytrach nag i'r Awdurdod.  

Ni fyddai newid yn yr angen am gyfeirio at Cadw yr holl geisiadau am ganiatâd adeilad rhestredig yn achos adeiladau Gradd I a II *, cynigion dymchwel, ceisiadau sy'n effeithio ar eiddo'r Awdurdod a'r rhai sy'n destun cymorth grant drwy Cadw.  Hefyd, lle'r oedd yr Aelodau o blaid rhoi caniatâd yn groes i gyngor y swyddog enwebedig, byddai'r cais yn gorfod cael ei gyfeirio at Cadw.

Nodwyd bod gan Sir Fynwy, Sir Gaerfyrddin a Bro Morgannwg bwerau dirprwyedig ar hyn o bryd a bod Sir Benfro yn y broses o wneud cais.  Gallai hyn ganiatáu ar gyfer mwy o gydweithio, a byddai rhywun arall ar gael i gyflenwi pan fyddai swyddogion ar wyliau neu ar absenoldeb salwch.  

Nodwyd hefyd y byddai arbedion o ran costau gweinyddol ac ymateb cyflymach i geisiadau adeilad rhestredig (er y nodwyd bod y rhain wedi'u heithrio o'r targed o '8 wythnos').

PENDERFYNWYD:
a) 
cyflwyno cais i gael dirprwyaeth lawn i benderfynu ar geisiadau caniatâd adeilad rhestredig i Cadw o fewn chwe mis.

b) 
rhoi adroddiad am ymateb Cadw i'r cais am ddirprwyaeth gerbron cyfarfod o'r Awdurdod yn y dyfodol.

c) 
gwneud cytundeb ffurfiol gyda Cadw a Chyngor Sir Penfro er mwyn sicrhau gwasanaeth cyflenwi gan swyddog enwebedig y naill Awdurdod neu'r naill.
21.
Amserlen Cyfarfodydd 2011/2012 
Atgoffwyd yr Aelodau bod yr amserlen bresennol o gyfarfodydd yn dod i ben ym mis Mehefin 2011 yn dilyn y Cyfarfod Cyffredinol Blynyddol.  Felly, cyflwynwyd amserlen ddrafft ar gyfer y flwyddyn i'r Aelodau ei hystyried.  Nodwyd ei bod yn cynnwys y strwythur Pwyllgorau newydd, ac y byddai aelodaeth y Pwyllgorau hynny yn cael ei benderfynu yn y Cyfarfod Cyffredinol Blynyddol fis Mehefin.

PENDERFYNWYD cymeradwyo amserlen y cyfarfodydd ar gyfer 2011/12.

22.
Cwynion am Weithdrefn (a materion eraill) Ceisiadau Cynllunio Betws Newydd a’r Apêl Ddilynol 
Atgoffwyd yr Aelodau gan y Swyddog Monitro ei fod yn paratoi adroddiad ar y mater uchod, a'i fod yn y broses o'i gwblhau.  Fodd bynnag, gan fod cyfeiriad wedi'i wneud yn ei adroddiad at swyddogion a gyflogwyd yn flaenorol gan yr Awdurdod a systemau a oedd ar waith ar y pryd, roedd wedi penderfynu y dylai'r rhai a grybwyllir gael cyfle i roi sylwadau ar yr adroddiad drafft cyn ei gyflwyno i’r Aelodau ac yna'i gyhoeddi.  Yna, byddai'r adroddiad yn cael ei anfon ymlaen at yr Aelodau maes o law, cyn iddo gael ei ystyried yng nghyfarfod nesaf yr Awdurdod ym mis Mai.

NODWYD.

23.
Eitemau eraill o fusnes yr oedd y Cadeirydd wedi penderfynu, oherwydd amgylchiadau arbennig, i'w hystyried fel materion brys, yn unol ag Adran 100B(4)(b) o Ddeddf Llywodraeth Leol 1972

a) Adfail ym Mhenycwm  
Tynnwyd sylw at yr adfail uchod a oedd mewn cyflwr gwael ac wedi'i orchuddio â graffiti.  Gofynnwyd i'r swyddogion a ellid gwneud unrhyw beth am yr adfail a oedd yn ddolur i'r llygad.  Cytunodd y Prif Weithredwr i fynd ar drywydd y mater.

24.
Ystyried a ddylid gwahardd y cyhoedd o'r cyfarfod tra byddai'r eitemau canlynol yn cael eu trafod, oherwydd ei bod yn debygol y datgelir gwybodaeth eithriedig fel y'i diffinnir ym Mharagraffau 12 ac 14 o Ran 4 o Atodlen 12A i Ddeddf Llywodraeth Leol 1972.
PENDERFYNWYD gwahardd y cyhoedd o'r cyfarfod tra byddai'r eitemau canlynol yn cael eu trafod, oherwydd ei bod yn debygol y datgelir gwybodaeth eithriedig fel y'i diffinnir ym Mharagraffau 12 ac 14 o Ran 4 o Atodlen 12A i Ddeddf Llywodraeth Leol 1972.

25.
Cyfleoedd ar gyfer Canolfannau'r Parc Cenedlaethol yn y dyfodol  Gofynnodd y Prif Weithredwr am farn yr Aelodau am fynegiant o ddiddordeb a oedd wedi dod i law gan sefydliad cenedlaethol i weithredu a rhedeg un o safleoedd Awdurdod.  

PENDERFYNWYD cynnal trafodaethau pellach gyda'r sefydliad, ar sail ddiragfarn fel yr amlinellwyd yn yr adroddiad.

26.
Materion Gweithlu 
Rhoddodd y Prif Weithredwr gyflwyniad ar y cynigion i alluogi'r Awdurdod ddarparu ei wasanaethau'n well.

PENDERFYNWYD derbyn yr adroddiad.

